
NAQQIUT 

Akissuteqaat 2. maj 2022-meersoq taarserpaa 

 

Nunatsinni illoqarfinni avinngarusimasuniittuni peqqissaaviit minnerni 

nakorsaqarniarneq aammalu peqqinnissaqarfimmi sulisunik amigaateqarneq pillugu 

Naalakkersuisut UPA2023 nallertinnagu nassuiaasioqquneqarnissaannik Inatsisartut 

aalajangiiffigissaassaattut siunnersuut. 

(Naleqqap Inatsisartunut ilaasortaatitai) 

 

Akissuteqaat 

(Peqqinnissamut Naalakkersuisoq) 

Siullermeerneqarnera 

 

Naalakkersuisut Naleqqakkut Inatsisartuni gruppiannut Inatsisartut aalajangiiffigisassaattut 

siunnersuuteqarnerannut qujaniarput.  

 

Nakorsanik peqqissutsimullu tunngasutigut sulisunik allanik sulisussarsiortarneq sulisullu 

sulisorineqaannarnissaat Peqqinnissaqarfimmut ukiorpassuarni unammilligassaasimavoq. U-

kiut arlaqanngitsut qaangiupput sumiiffinni avinngarusimasuni pingaartumik annermik 

sulisunik amigaateqartoqartarpoq.   Ajornartorsiutip tamanna illoqarfinni annerusuni illoqar-

fiillu pingaarnersaanni aamma maanna unammilligassaalerpoq. Tamanna ilaatigut innuttaa-

sutsinnik ilinniartitsinerunnginnitsinnik, immikkut ilisimasalittut annertusiartortumik 

piumasaqartoqaneranik aammalu sulisoqarnikkut isumalluutinik piusunik unammilleqa-

tigiittoqarneranut tunngavilimmik, patsiseqarpoq. Pisariaqartitsineq annerungaarpoq peqqis-

sutsikkut ilinniarniarlutik aalajangertut amerlassusaannit. Nakorsanik peqqinnissakkullu 

sulisorisat allat immikkut ilisimasalittut annertusiartortumik suliaqarnerannut atatillugu 

inuiaqatigiinni mikinerusuni, suliassanillu allanngorarfiusuni, sulisinnaaneq unamminartor-

siorpoq, taamaattumillu sulisumut piginnaasat siammasissut pisariaqartinneqarlutik.  Nunani 

allani sulinermik atugassarititanik unammilleruminaatsunik neqerooruteqarsinnaanerat pissu-

tigalugu Nunani Avannarlerni sulisorisanik unammilleqatigiinneq aamma ilungersunarpoq.  

Ungasianiit nakorsiartitsinermik pitsaanerusumik atuilersimagaluarluta taamaalillutalu sumiif-

finnut avinngarusimasunut anngussinnaalluarnerulersimagaluarluta sulisussarsiortarnermut 

sulisullu sulisorineqaannarnissaannut tunngasut pitsanngorsarnissaat pisariaqarluinnarpoq. 

Taamaattumik suliassaqarfimmi nutaamik eqqarsarnissaq pisariaqarpoq, matumani pissutsit 

qinnuteqartussanut orniginarsarnissaannut kiisalu taakku sulisoriinnarnissaannut pisortat 

suliffeqarfiisa akornanni suleqatigiinnissaq pisariaqarluni. 

 

Peqqinnissaq pillugu ataatsimiititaliarsuaq suliamik annertuumik aallartitsivoq, matumani 

peqqinnissamut tunngasutigut sulisunik amigaateqarnermik pissutsit misissorneqassapput.  

Ataatsimiititaliarsuup isumaliuutersuussutaa ilaatigut peqqinnissatigut aaqqissuussaanermik, 

tassunga ilanngullugit sulisussarsiortarnermut sulisullu sulisorineqaannarnissaannut tunnga-

tillugu naleqqussaatissanik pitsanngorsaatissanillu aqqutissiuussissaaq. Suliami matumani 

ilinniartitaanermi sulisussarsiortarnermilu suliniutit naammattumik piginnaasaqalernissaq 

qulakkeerumallugu immikkut ittumik ukkatarineqassapput.  Ataatsimiititaliarsuup inaarutaa-

sumik isumaliutissiissutaa ukioq manna naammassineqarnissaa naatsorsuutigineqarpoq. 

Suliaq annertooq ingerlanneqartoq tunngavigalugu peqqinnissaq pillugu ataatsimiititaliarsuup 

suliaa politikkikkut aalajangiiffigisassanngorlugu saqqummiunneqassasoq Naalakkersuisut 

utaqqimaarpaat.  

 

Peqqissaq pillugu ataatsimiititaliarsuup suliaa aallaavigalugu siunnersuut akuersissutigine-

qarnissaa Naalakkersuisut inassutigaat. 

 

 

 

 

 

 

 


